
ARGUMENTUM.


Monachos suos ad celebrandas octo festivitatum vigilias, quas per indevotionem et abusum a plerisque suorum temporum negligi conqueritur, hac epistola adhortatur; cum rationes, quae in contrarium facere videbantur, ab hominibus parum piis allatas, facile diluisset.

 799DSanctis fratribus in eremo constitutis, PETRUS peccator monachus salutem.

Naturaliter autem hoc morbo humana laborat infirmitas, ut ex continentiae rigore facile corruat; ad virtutum vero statum disciplinamque vivendi difficulter assurgat. Unde fit ut cum districtum quid pro Deo arripere nitimur, soli viam laboris necesse est, vix aliquo comitante, carpamus; quod si nos quantumlibet ad voluptatis fluxa remittimus, ultroneos praesto ad imitandum nos quamplures socios invenimus. Hoc, dilectissimi fratres, idcirco conquerimur, quia pleraque per annalem circulum veneranda jejunia, 800D quae videlicet hactenus in antiqua progenitorum nostrorum traditione coluimus, nunc quibusdam, novas velut sectas introducentibus, passim negligi, et in prandiorum epulas mutata dolemus. Quae nimirum hic enumerare otiosum esse non ducimus; ita ut etiam rationes singulorum, cur omitti non debeant, prout epistolae compendium patitur, afferamus.




DE CELEBRANDIS VIGILIIS.




CAPUT PRIMUM. Cur in vigiliis Assumptionis beatae Virginis et B. Joannis Baptistae natali jejunamus. 


Age igitur, cur Assumptionis beatae Mariae semper 801A Virginis jejuniis non sunt celebrandae vigiliae? quam videlicet consuetudinem usque ad nos, imo usque nunc procul dubio novimus et antiquitus tenuisse? An quia Dei Genitrix ex hac vita per martyrium non transivit? Sed si haec est ratio cur jejunari non debeat; ergo nativitas beati praecursoris Christi sine causa jejunio praevenitur, quando scilicet non hinc puer propheta migrasse per gladium, sed huc potius agnoscitur venisse per uterum. At si rei dignitas vigilanter inspicitur, idcirco utraque haec festivitas digne praemissis est excipienda jejuniis; quia et B. Virgo molestiam carnis moriens pertulit, et B. Joannes per conditionem nascendi ex maternis visceribus vagiendo ac plorando processit. Merito illis per jejunia pridiana compatimur, ut illucescentibus eorum 801B solemniis, communi cum eis laetitia perfruamur; ut moerore simul cum illis afflicti, simul epulemur, etiam gaudio feriati. At fortasse dicitur, quia B. Virgo, quae sine dolore vitae auctorem edidit, dolorem moriendo non sensit? Sed qua auctoritate eam quis divinetur in corpore non doluisse morientem, cujus animam pertransierit gladius adhuc etiam in carne manentem?1 Praesertim cum et ipse mediator Dei et hominum moriturus dicat: « Tristis est anima mea usque ad mortem.2 » De quo et Petrus: « Quem Deus, inquit, suscitavit a mortuis, solutis doloribus inferni.3 » Sed sive moriens dolorem non senserit, quod Deus utique potuit; sive senserit, quod permisit: unde, quaeso, iste est praedicator epularum, et salutaris 801C abstinentiae inimicus, nisi ex eorum numero, de quibus Apostolus conqueritur, dicens: « Multi enim ambulant, quos saepe dicebam vobis, nunc autem et flens dico, inimicos crucis Christi, quorum finis interitus, et quorum Deus venter est, et gloria in confusione ipsorum, qui terrena sapiunt.4 » Moyses et Aaron mortis debita persolventes, mensurno [ f. menstruo] dierum spatio sigillatim quisque ab Israelitica plebe deplangitur.5 Defunctum quoque Jacob tota Aegyptus lugubri septuaginta dierum lamentatione prosequitur.6 Tu obeunti Genitrici Dei, uno saltem die, refugis compati, ut inter ejus solemnia merito debeas gloriari?

Porro de Nativitate Salvatoris non minus inhonestum 801D quid et indecens agitur, cum in ejus vigiliis a nonnullis etsi tantum coenetur, vino tamen et diversis coctionum apparatibus indulgetur. Plane autem panis ille ad hoc de coelo  descendit,7 ut jam communis cibus sit etiam hominum, qui eatenus specialis tantum fuerat angelorum; satis absurdum est, si refectione coelitus erumpente divina, locum praesto non praebeant alimenta terrena. Et tunc vini faeculenti ingurgitatio mentium nares obtundit, cum jam odor coelestis gratiae melliflua suavitate respirat. Nam et amicum suum quisque, quem de longinquo venientem unice videre desiderat, non epulis vacans, sed alacriter jejunus exspectat. Quanquam enim partus ille singularis doloris taedium 802A omnino nescierit, partui tamen dolor familiariter est conjunctus, testante Veritate quae ait: « Mulier cum parit tristitiam habet, quia venit hora ejus; cum autem pepererit puerum, jam non meminit pressurae propter gaudium, quia natus est homo in mundum.8 » Unde non immerito tota sancta Ecclesia, sicut morienti Christo commoritur, cum resurgente consurgit, cum coelos ascendente conscendit; ita quodammodo cum beata ejus Genitrice patiente comparturit, simulque quasi parturiens in vigiliis moeret, ut puerperio salutis effuso cum ea simul in sancta Nativitate conjubilet, quatenus ad tantae solemnitatis gloriam non modo spirituali tripudio mens gliscat, sed et ipsa caro quae afficta fuerat refrigerium sensura congaudeat, juxta illud 802B Prophetae: « Sitivit in te, inquit, anima mea, quam multipliciter et caro mea? »9 







1. Luc. II.



2. Matth. XXVI



3. Marc. XIV; Act. II



4. Philipp. III



5. Num. XX; Deut. XXXIV



6. Gen. L



7. Joan. VI



8. Joan. XVI



9. Psal. LXII.




CAPUT II. Aliquorum abusus in mulcenda voce, ut melius canant. 


Nonnulli plane, quod praetereundum non est, spiritualis militiae fratres sub hac occasione in praedictis vigiliis victitant, ut ad personandas ecclesiastici melodias officii robustius convalescant. Sed si non tam humanas quam divinas aures cupimus ex vocum nostrarum quantumlibet accurata suavitate mulcere, corporis nostri tympanum celsius intonabit siccum, quam liquore vini vel olei pinguedine delibutum. Meliusque est ut pro labore jejunii cantilena sub sobrio discretionis moderamine temperetur, quam ut pro superstitione canendi, saecularibus a spirituali 802C ordine dissolutionis praebeatur exemplum. Plane, cum tam longum Quadragesimae spatium, quod a Patribus est praefixum, Nativitati Domini militare cognoscitur, mirum est quomodo tam praeclara festivitas solo vigiliarum suarum honore privetur. Porro autem quomodo non erubescimus, quia, ut jam dictum est, nativitatem servi, beati videlicet Joannis Baptistae, aquam bibendo praecurrimus; in vigiliis vero Dominicae Nativitatis vina incontinenter olemus? Praesertim cum dies ille prae cunctis annis diebus, et aestivo caumate fervidus et spatio sit prolixus; iste vero et brevis sit et humectus. Et certe si vigiliarum placet instantia, liberius vigilamus abstemii, quam vini soporantis ebrietate gravati.

 802DEpiphaniarum quoque vigilias ob magnitudinem solemnitatis, in qua videlicet tot in unum sacramenta concurrunt, dignum est jejunare:  licet ii, quibus aliter suaderi potest, non prohibeantur cum liquaminibus et vina percipere. Hic, ut arbitror, stomachabitur vitae mollioris assertor, hic rugas contrahet fumantis edulii disputator, clamitans me peregrina jejunia noviter introducere, quae nulla Patrum valeam auctoritate firmare. Sed ut non cum eo lutum diutius teram, sed hinc me incunctanter expediam, dicat mihi cur beatus Gregorius in ordinatione missarum specialem hujus diei missam posuit, et vigiliarum Epiphaniae nomine titulavit? Cur itaque vigilias nominat, in quibus ciborum libertatem 803A censura jejunii non castigat? Et cum vigiliarum missae semper hora nona ex ecclesiastica consuetudine celebrentur, ut nimirum ad subsequentis diei videantur solemnia pertinere; cur haec vigiliarum missa dicatur, quae hora tertia scilicet ante prandium celebrata, nequaquam sequenti diei militare conspicitur? Perquirant igitur manducones nostri totius annalis circuli singulos dies, et cum nusquam repererint vigilias dici, in quibus missae debeant absque jejunio celebrari, necessario fateantur, in vigiliis Epiphaniae cum celebratione missarum, celebrandum quoque, remota omni dubietate, jejunium. 




CAPUT III. Cur in Sabbato ex beati Silvestri sententia jejunandum. 


Praeterea, de paschali quoque Sabbato quod Dominicae 803B resurrectionis gloriam antecedit, perspicua ratio est, quia districte debeat jejunari. Nam si auctori vitae mortuo ac sepulto ut revera ejus membra compatimur, si in discipulorum collegio constituti una cum apostolis lamentamur, turpe est si nos pleno ructemus ferculo cum ille, quem flevimus, adhuc jaceat in sepulcro. Apostoli siquidem, Scriptura testante, tandiu mortuo Domino compatiuntur in luctu, quousque resurgens post triduum, novo laetificarentur aspectu.1 Sed nos, ut ab hujus controversiae molestia feriemur, advocatum ventris ad B. Silvestri testimonia definitiva transmittimus: cujus utique verbis si fides adhibetur, cuncta protinus inter nos jurgia conquiescunt. Silvestri siquidem verba 803C sunt: Si omnis, inquit, dies Dominicus causa resurrectionis Domini tenetur et colitur, justum est ut omnis Sabbatorum dies causa sepulturae jejunii suscipiatur instantia; ut flentes cum apostolis de morte Domini, gaudere cum eis de resurrectione mereamur. Et rursus: Si omnis Dominicus dies resurrectionis creditur gloria decoratus, omnis qui antecedit eum, dies Sabbati sepulturae jejunio mancipandus est, ut merito gaudeat de resurrectione, qui de morte ploraverit. Quibus profecto verbis, tam planis ac propter tardos multipliciter inculcatis, nihil a me adjiciendum aliud video, nisi hoc tantum: quia si sanctus ille vir propter illud unum Dominicae sepulturae Sabbatum, omnia totius anni Sabbata jejunio dicanda percenset; dum illud unum, quod principale 803D est atque praecipuum, in epulas solvitur, qualiter ab eo in reliqua, forma, vel exemplar abstinentiae transferetur?  Constanter igitur asserendum est, quia sicut dies Parasceve sextas totius anni ferias districtionis censura praecedit, sicut Resurrectionis dies solemnitatis gloria reliquos dies Dominicos antecellit; ita quoque et Sabbatum, quod inter utrumque consistit, plusquam caetera Sabbata sub abstinentiae rigore necesse est observari. Sicut enim Parasceve crucis dies doloris, sic et Sabbatum sepulturae dies agnoscitur et moeroris. Quod si pro labore de longinquo ad baptismi lavacra concurrentium, vel diversorum debilitate fragilium eodem die apud quosdam usus inclevit aliquantulum indulgentius 804A vivere, spiritualibus hoc ferendum est, non requendum; ne si tunc isti sumendis dapibus vacant, cum adhuc apostoli omnes plorant, ab eorum se coetu, quod absit, exsortes ostendant.







1. Matth. XXVIII; Marc. XVI; Luc. XXIV; Joan. XX




CAPUT IV. Cur in vigilia resurrectionis Domini Gloria in excelsis Deo canatur. 


Nec nobis objiciatur quod tunc in missarum solemniis Gloria in excelsis Deo canitur: hoc quippe pro baptizandis agitur, ut nimirum illucescente jam resurrectionis gloria, in morte Domini baptizari videantur;1 ideoque missa, quae intra ipsum diem prohibetur, nocte celebrari praecipitur. Ut nimirum in quodam meditullio, hinc mortis Christi, inde resurrectionis, generalis baptismi constituatur 804B salutare mysterium. In baptismi siquidem sacramento, ad imitationem Christi et morimur et resurgimus. Morimur, dum in aquam mergimur; resurgimus, dum lavamur. Unde dicit Apostolus: « Quicunque baptizati sumus in Christo Jesu, in morte ipsius baptizati sumus. Consepulti enim sumus cum illo per baptismum in morte, ut quomodo surrexit Christus per gloriam Patris, ita et nos in novitate vitae ambulemus.2 » Ad hoc plane in salutare lavacrum mergimur, ut peccatis omnibus moriamur; ad hoc erigimur, ut consurgentes Christo, soli justitiae de caetero jam vivere debeamus, sicut idem dicit Apostolus: « Jesus Christus mortuus est propter delicta nostra, et resurrexit propter justificationem nostram.3 » Unde et eadem missa simul videtur esse quodammodo 804C quadragesimalis atque paschalis; dum postquam alleluia canitur, mox etiam tractus, qui Quadragesimae proprius est, adhibetur. Quod si Pascha omnino completum esse post missam, adversario pervicaciter adnitente, persistitur; nos in luctam non ultra protrahimur; hoc tamen pacto, ut esus carnium laicis protinus invadatur. Nec enim causa est cur libertas paschalis cibi differatur in posterum, cum Pascha, sicut dicitur, sit omnino completum. Quod si ecclesiasticae disciplinae perspicue videtur adversum, fateatur necesse est adversarius, illum sepulturae Dominicae diem, non Pascha, sed Paschae potius esse vigilias, ac per hoc ex vigiliarum saltem regula jejunio mancipandum.  







1. Rom. VI



2. Rom. VI



3. Ibid.




CAPUT V. Quod Sabbati jejunium coelesti visione celebratum est. 


804D

Mox ut ista conscripseram, quid mihi casu, vel potius divino nutu nosse contigerit, non celabo. Senior quidam frater, qui jam a triginta fere annis eremitica cellula usus fuerat, ad me venit, et soli visionem quae sibi acciderat, patefecit. Saepe, inquit, magister, in te simultatis et irae stimulum pertuli, quia diem Sabbati tantopere ut jejunaretur instabas; interea concupivi Hierosolymam pergere; cumque hoc in dies desiderio ferventius aestuarem, dormienti mihi Dominica nocte constitit in visione splendidus quidam clericus, et dixit: Frater Joannes, sic enim vocabatur, vis venire Hierosolymam? Cui cum velle me respondissem, protinus me illuc per somnium 805A duxit, multaque sanctorum sepulcra circumiens, quodque cujus esset specialiter designavit; tandem ad sepulcrum Domini codem duce perveni, et ecce post sepulcrum stabat quidam clericus serena facie, et pulcher aspectu, cervicetenus stola candida decenter ornatus, qui dixit mihi: Tu nudius tertius vivificam crucem, hesterno quoque die sepulturam Dominicam, dum jejunasti, veraciter adorasti. Ex hoc, remoto omni scrupulo dubietatis, agnosce, quia et sexta feria crucem, et Sabbato sepulcrum Christi verissime celebras et adoras, si praedictos dies orando et psallendo jejunas. Quo videlicet instructus oraculo, et scandalum quod adversum te, Pater, habueram, perdidi; et deinceps Sabbatum non minori devotione quam sextam feriam, si facultas suppetat, 805B jejunavi [jejunabo]. Haec mihi sanctus frater retulit, cum haec quae scribimus et tunc omnino nesciret, et adhuc prorsus ignoret.

Enimvero de litania majore turpiter a nonnullis, et manifestissime contra canonum sententias agitur; quia in ea per occasionem beati Marci, cujus eodem die festivitas est, non tenetur. Sed quia conspiratoribus ventris nostra prorsus assertio ludibrium dicitur, ut subterfugium desit, ipsa canonica auctoritas simpliciter inferatur. Ait enim Maguntiense concilium:1 Placuit nobis, ut litania major observanda sit a cunctis Christianis uno die, septimo Kalendas Maii, sicut in Romana Ecclesia constitutum reperimus, et sicut sancti Patres nostri constituerunt: non equitando, non pretiosis vestibus induti; 805C sed cinere aspersi et cilicio induti jejunemus, nisi infirmitas impedierit. At si cui adhuc ista auctoritas forte non sufficit, sufficiat sedes apostolica, sufficiat et ampla Roma, quae hoc jejunium non modo decretalis paginae promulgatione corroborat, sed et viva annuatim veneratione conservat. Ubi notandum quia geminae festivitati, sancti videlicet Marci, atque Pentecostes, intra cujus spatium saepius dies ista concluditur, jejunium sancti Patres praevalere sanxerunt; ita tamen ut ecclesiasticum nihilominus officium solemniter impleatur.

Unde et illud graviter ferimus, quia plerique  fratres, dum jejunare in beatorum apostolorum Philippi et Jacobi vigiliis perhorrescunt, solemnitatem Pentecostes in excusationem suae dissolutionis 805D opponunt, dicentes non debere quemquam sub jejuniorum tunc censura constrigi, cum tempus dictet paschalibus potius gaudiis epulari. Quibus succincte ac breviter ego respondeo quoniam, si sic inimica sunt invicem et festivitates Ecclesiae et ecclesiasticae jejunia disciplinae, ut simul celebrari non possint, ergo nec litaniae majores, quarum supra meminimus, neque tres illi Rogationum dies ante ascensionem Domini, nec vigiliae Pentecostes poterunt jejunio mancipari. Et ne hoc parum videatur, etiam jejunium illud tollitur quod post adventum sancti Spiritus in eadem hebdomada fieri a sanctis Patribus concorditer est institutum. Et quia, sicut dicitur, cum solemnitate jejunium convenire non 806A potest, et apud quorumdam examen sub festivitatis praesentia jejunium vires non habet, sed semper festivitas praevalet, auferantur igitur de octavis B. Joannis Baptistae vigiliae apostolorum Petri et Pauli; de octavis quoque Laurentii martyris vigiliae B. Mariae virginis eradantur; in Quadragesimae etiam majoribus quibusque festivitatibus refectio geminetur. Quod si hoc ecclesiasticae regulae non admittunt, et mundus, qui sub apostolicae traditionis institutione jam senuit, neotericis nequaquam dogmatibus acquievit, fatendum est festivitates, nisi praecipuae sint, non praejudicare jejuniis, ut, suo cuique jure servato, et ecclesiasticum pro solemnitate peragatur officium et castigatio corporalis suum non deserat institutum. Unde constat quia quisquis duorum tam 806B venerabilium apostolorum, Jacobi videlicet et Philippi, vigilias jejunare detrectat, non ad hoc amore festivitatis inducitur, sed juxta rhetoricantis gulae suae consilium molliter vivendi suavitate mulcetur.







1. cap. 3




CAPUT VI. Quomodo B. Jacobus apostolus mortuus sit. 


Praeterea et beati Jacobi, qui frater est evangelistae Joannis, plerique vigilias parvipendunt, et irreverenter ac inconsiderate transiliunt. Et hoc ideo fortasse praesumitur, quia non suo tempore eadem festivitas celebratur. Sicut enim in Actibus apostolorum, Luca testante, didicimus, circa paschale tempus B. Jacobus ad Herode est interemptus. Nam cum praemisisset: « Quia occidit Herodes fratrem Joannis gladio; » paulo post intulit: « Erat autem 806C dies Azymorum.1 » Circa idem vero tempus B. Petrus est a vinculis absolutus, quo iste Jacobus paulo ante Herodiano fuerat gladio detruncatus. Et quia intra festa paschalia utraque festivitas absolute ac libere celebrari non poterat, in aliud necessario tempus ex antiquorum Patrum est discretione translata. Quod si propter hoc solemnis ille dies vigiliarum suarum debet honore privari, ergo nec ipsa festivitas debet coli. At si festivitas haec apostolica pro necessitate paschali in tempus aliud digne transponitur,  dignum quippe est ut suae etiam vigiliae inseparabiliter comitentur. Absoluta siquidem est auctoritas canonum, quae generaliter praecipit omnes apostolorum vigilias celebrari. Quod si adversarius adhuc in suae allegationis instantia pervicax 806D invenitur, illud etiam inferam quia, si propterea festivitas illa, quoniam mutatur tempore, jure suo privatur honore, ergo nec paschalis magna solemnitas honoranda jam erit, quae videlicet non fixam temporis certitudinem, sed plenilunii potius sequitur rationem. Ecclesiastica siquidem fides habet, quia octavo Kalendas Aprilis Redemptor noster est crucifixus, quo videlicet die et in virginali utero fuerat ante conceptus. Quod si hanc temporis rationem sequi volumus, sexto Kalendas ejusdem mensis per singulos annos resurrectionem Dominicam necesse est celebremus. Quod profecto idcirco non fit, quia dignum est quartam decimam lunam cum Azymitarum prius Pascha transmittere, ut ad novum Pascha 807A valeamus sicut ex umbra legis ad veritatis gratiam pervenire.







1. Act. XII




CAPUT VII. Cur B. Joannis Baptistae Decollatio vigiliam non habeat. 


Eant ergo sanctarum vigiliarum hostes et jejunierum venerabilium destructores, ac dogmatizent paschali solemnitati reverentiam non servandam, ut, quoniam variatur tempore, devotione fidelium et assueti cultus careat dignitate, et quod de Pascha male senserint, consequenter et de Ascensione, ac Pentecoste necessario fateantur. Quod si nobis objecerint, Decollationem sancti Joannis idcirco non habere vigilias, quia de tempore passionis Domini, quo videlicet S. Baptista peremptus est, in Augustum 807B mensem ex more transfertur, respondemus non propter mutationem festivitatis hoc fieri, sed quoniam cum vigiliis sanctam nativitatem ejus excepimus, ne popularis gravetur infirmitas, in ejusdem decollatione sola unius diei solemnitate contenti sumus.

Postremo de beati quoque Bartholomaei vigiliis, quas nonnulli jam violare paulatim incipiunt, non diversa sententia est. Quo nimirum die aliquando abbas quidam, non infimis comitantibus viris, de longinquis finibus ad nos in eremo degentes pransus et coenaturus advenit; alia vero die, festivitatis scilicet apostolicae, rogatus, ut digressurus jentaculum caperet, renuit nullisque precibus acquievit. Sed, o digna restituens divina sententia! sive in 807C coenobium sanctimonialium, quod tunc visitavit, sive apud aliquem saecularium ad quoscunque transmisit, 808A per totam diem illam ne vini quidem vestigium potuit invenire, sicque divina dispensatione coactus est jejunii debitum in ipsa festivitate persolvere, cujus non timuit vigilias contra ecclesiasticae institutionis regulam temerare; et, ut ita loquar, luit in festo quod deliquerat in profesto.

Haec igitur, dilectissimi, de octo vigiliis examussim suo tempore celebrandis sanctitati vestrae illimato stylo conscripta direximus, et  ut vos ad ea corrigenda quae nunc insolenter emergunt viriliter accingamini, ut revera Christi milites, adhortamur. Teneatur itaque per vos ecclesiasticae genium disciplinae, paternae traditionis norma permaneat, religionis status a sua dignitate non corruat, vigor ecclesiasticus non mollescat. Enimvero non ambigo 808B scripturam hanc, si in eorum manus devenerit, quibus sunt perosa jejunia, turpiter conspuendam. Ab his scilicet, quibus tumet uncta cutis atque nitidula, qui sobrietati dum infoederabiles pugnas inferunt, rubentia pingues ora  flammescunt. Mihi autem nullius amore, vel odio rectum licet occultare quod sentio; et qui Julianum Caesarem octo adversus Evangelium Christi scripsisse volumina non ignoro, ab his etiam qui evangelicae sunt disciplinae contrarii, scriptiunculam meam verbis mordacibus lacerari nullatenus erubesco. Dicant enim illi cum antiquis obsonatoribus suis: « Manducemus et bibamus, cras enim moriemur;1 » et nos cum servis Christi respondeamus: « Jejunemus et sacras vigilias celebremus, ut in festivitate coelesti sine fine 808C victuri feliciter epulemur.2 » 

  Sit nomen Domini benedictum  







1. Isa. XXII



2. I Cor. XV

